
I. Inngangur – Hugmyndafræði og smíð 
Meginhlutverk BTÍ er að stuðla að framgangi borðtennisíþróttarinnar og útbreiðslu hennar á 
Íslandi. Stór þáttur í því starfi er að hlúa sérstaklega að afreksfólki og afreksstefnu.  
 
Tilgangur afreksstefnunnar er að BTÍ hafi og vinni að skýrum markmiðum í afreksmálum. 
Lykilmarkmið hennar er að bæta árangur Íslendinga á alþjóðlegum mótum með því að styðja 
við borðtennisstarf allt frá grasrótarvinnu upp í æfingar og keppni þeirra bestu. 
 
Afreksstefna þessi rammar inn skipulag og markmið fyrir afreksstarf í borðtennis á Íslandi fyrir 
tímabilið 2025-2030. Forsendur skulu vera mælanleg markmið og gagnsæ vinnubrögð. 
 
Helstu markmið afreksstefnunnar nú eru m.a. að íslenskur borðtennis veki eftirtekt og njóti 
virðingar í norrænu borðtennislandslagi. Fyrsta stóra varðan að þeirri leið verði að þegar BTÍ 
heldur Norður-Evrópumót fullorðinna árið 2030, með sóma, vinni landsliðið til verðlauna. Á 
meðal unglingalandsliða er markmiðið að cadet og junior lið Íslands (U15 og U19) nái stöðugt 
í eitt af efstu 28 sætunum á EM unglinga, sem haldið er í júlí ár hvert. Fyrir einhverjum kunna 
þetta að hljóma sem hógvær markmið en í raun myndu þau fela í sér sögulegan árangur og 
merki um raunverulega uppsveiflu í íslenskum borðtennis. 
 
Sýn BTÍ snýst þó ekki aðeins um verðlaunapeninga heldur að byggja upp 
frammistöðumenningu sem á rætur í leikgleði, virðingu, vinnusemi, liðsheild og réttu 
hugarfari. Við viljum félög sem vinna saman, þjálfara sem deila þekkingu sín á milli og 
leikmenn sem tileinka sér sigur-hugarfar sem byggir á undirbúningi og seiglu. 
 
Afreksstefnan var unnin á tímabilinu desember 2024 til nóvember 2025. Hún byggir á síðustu 
afreksstefnu BTÍ, ramma ÍSÍ fyrir afreksstefnur, vinnustofu BTÍ um afreksstefnu 
borðtennishreyfingarinnar 4. desember 2024 sem Vésteinn Hafsteinsson, þáverandi afreksstjóri 
ÍSÍ, leiddi,1 mati nýs landsliðsþjálfara Sindre Åteigen í október 2025, og vinnu og samtölum 
stjórnar og landsliðsnefndar. 
 
Afreksstefnan skal vera aðgengileg á vef BTÍ og til umfjöllunar og samþykktar á 
formannafundum og borðtennisþingum – fyrst var hún kynnt á formannafundi 19. nóvember 
2025 og næst á borðtennisþingi 2026. Stefnan gildir til ársins 2030 með aðgerðaráætlun til 
tveggja ára. Afreksstefnu og aðgerðaráætlun skal endurskoða í byrjun árs 2027 og gefnar út að 
nýju að hausti sama ár. 
 
II. Borðtennis á Íslandi og á alþjóðavettvangi 
Forsaga 
Uppruna borðtennis má rekja til Englands um 1880. Enska borðtennissambandið var stofnað 
árið 1921 og Alþjóðlega borðtennissambandið 1926. Evrópska borðtennissambandið var 
stofnað árið 1957. Fyrsta heimsmeistaramótið var haldið í London árið 1926 og hefur 
borðtennis verið Ólympíugrein frá Ólympíuleikunum í Seoul árið 1988. Fjöldi iðkenda á 
heimsvísu er talinn vera í kringum 350 milljónir.2 Samkeppnin er mjög hörð og erfitt að komast 
í fremstu röð, hvort heldur í Evrópu eða á heimsvísu. 
 

 
1 https://bordtennis.is/fundur-med-afreksstjora-isi-um-afreksstefnu-bti/# 
2 Tölur frá 2020. 

Á síðari hluta sjöunda áratugs síðustu aldar var borðtennis spilaður á vinnustöðum nokkurra 
fyrirtækja á höfuðborgarsvæðinu. Áhugamenn úr þessum fyrirtækjum hófu reglubundnar 
æfingar í sal Júdófélags Reykjavíkur á Kirkjusandi. Fyrsta félagið sem hafði reglubundnar 
æfingar í borðtennis var Örninn sem hafði aðstöðu á Kirkjusandi. KR, Víkingur og Ármann 
fylgdu fljótlega í kjölfarið með reglubundnar æfingar. Fyrsta borðtennismótið var haldið árið 
1969 í Laugardalshöllinni og þreifingar hófust um stofnun Borðtennissambands Íslands árið 
1970. Fyrsta Íslandsmótið var haldið 1971 og fyrsta alþjóðlega mótið sem Ísland tók þátt í var 
Norðurlandamótið í Noregi árið 1971. Þann 12. nóvember 1972 var sambandið svo formlega 
stofnað. Fyrsta heimsmeistaramótið sem Ísland tók þátt í var í Birmingham á Englandi árið 
1977. 
 
Á alþjóðavettvangi hafa íslenskir leikmenn náð árangri. Bestum árangri hefur Guðmundur 
Stephensen náð eða í 64 manna úrslit í einstaklingskeppni á heimsmeistaramótinu í París 
Frakklandi árið 2003 og einnig á heimsmeistaramótinu í Yokohama Japan árið 2009. Bestum 
árangri í liðakeppni náði íslenska karlalandsliðið á heimsmeistaramótinu í Kuala Lumpur árið 
2000 þegar það endaði í 58. sæti.  
 
Borðtennis á Íslandi í dag 
Á Íslandi í dag er spilaður borðtennis víðsvegar um landið og hefur fjöldi félaga með vikulegar 
æfingar tvöfaldast á árunum 2023-2025 eftir stórt átak sambandsins.3 Fjöldi iðkenda hefur 
jafnframt verið stigvaxandi og jókst t.d. um 26% milli áranna 2023 og 20244 og fjöldi keppenda 
á formlegum mótum jókst um 45% á árunum 2022-2025 miðað við næstu þrjú ár að undan.5 
Mest er getan meðal leikmanna þeirra fjögurra félaga á höfuðborgarsvæðinu sem eiga víst sæti 
í úrslitakeppni karla ár eftir ár en það eru BH, HK, KR og Víkingur. Borðtennisíþróttin er 
stunduð hringinn í kringum landið en utan höfuðborgarsvæðisins hefur náðst markverður 
árangur á svæði HSK á Suðurlandi, í Reykjanesbæ og á Akureyri á undanförnum árum. Þá 
státar ÍFR af öflugu starfi í flokki fatlaðra. 
 
Útbreiðsla og iðkendur 
Líkt og að ofan má sjá hafa iðkendatölur aukist töluvert undanfarið og eru á réttri leið. Aldrei 
hefur fjölgun borðtennisdeilda verið í líkingu við það sem hefur gerst á árunum 2023-2025. 
Borðtennissambandið ætti að verja áfram töluverðum kröftum í útbreiðslu- og 
uppbyggingarstarf, bæði með því að styðja við stækkun hjá þeim félögum sem eru þegar 
starfandi og með því að byggja upp nýjar deildir í samvinnu við íþróttafélög, héraðssambönd 
og svæðisfulltrúa íþróttahéraða.  
 
Samkvæmt upplýsingum um keppendur á formlegum borðtennismótum eru konur um 24% 
keppenda og þarf að hafa sérstöðu þeirra sérstaklega í huga og styðja vel við þær, svo brottfall 
sé lágt og líðan góð. Veturinn 2024-2025 hélt BTÍ sérstakar stelpuæfingar (eina á hvorri önn) 
þvert á félög og gaf það mjög góða raun. Markmiðið er að halda því áfram á tímabilinu.  
 
Á tímabilinu mun BTÍ bjóðast til að aðstoða þau félög sem þiggja milligöngu um að fá að 
kynna borðtennis í íþróttatímum í grunnskólum, sem hefur gefið góða raun haustin 2024 og 
2025.6 
 

 
3 https://www.ruv.is/frettir/ithrottir/2025-02-28-bylting-i-bordtennisheimum-hvernig-gerist-svona-437582 
4 https://isi.is/um-isi/utgafa/myndraen-tolfraedi/samanburdur2024-2023/ 
5 https://www.ruv.is/frettir/ithrottir/2025-02-28-bylting-i-bordtennisheimum-hvernig-gerist-svona-437582 
6 https://bordtennis.is/bordtenniskennsla-i-breidholti/ 

Þá skal mótanefnd BTÍ sjá til þess að mót á vegum sambandsins séu eftirsóknarverð meðal 
barna, ungmenna, foreldra og almennings þar sem það stuðlar að fjölgun iðkenda og minnkuðu 
brottfalli. Grunnskólamót, lands- og héraðsmót og skemmtanir eru gott dæmi um þetta. 
 
Þá eru enn töluverð sóknarfæri í borðtennisiðkun eldri borgara þar sem borðtennis er ein sú 
íþrótt sem heppilegast er að stunda alla ævi og fjöldi rannsókna sýnir að vinnur gegn ýmsum 
hrörnunarsjúkdómum.7 
 
Markmiðið er að árið 2030 séu komnir 1.000 skráðir iðkendur í borðtennisfélög á Íslandi. Úr 
stækkandi hópi iðkenda munu hæfileikaríkir leikmenn koma náttúrulega fram og nýtast 
landsliðshópum. 
 
Þjálfun og æfingar 
BTÍ býr að því haustið 2025 að hafa gert tveggja ára samning við reynslumikinn fagmann sem 
landsliðsþjálfara, sem er með æfingahelgi í hverjum mánuði yfir veturinn hérlendis, auk 
aðstoðarlandsliðsþjálfara sem þjálfar unglingalandsliðið alla föstudaga, landsliðshópinn 
tvisvar í mánuði og U13 landsliðshóp einu sinni í mánuði (2 klst. hver æfing). Auknar og 
reglulegar sameiginlegar æfingar frá haustinu 2023 hafa gefið góða raun því þegar þau bestu 
æfa oftar saman eflast þau enn frekar. Gæta skal þess áfram að landsliðsþjálfarar búi yfir 
fagmenntun, mikilli reynslu af afreksvinnu og hreinu sakavottorði.  
 
Til þess að leikmenn styrkist áfram mun BTÍ leggja áherslu á að halda reglulega áfram 
þjálfaranámskeið frá Alþjóða Borðtennissambandinu, líkt og síðast var gert með góðum árangri 
í apríl 2025,8 að styðja við leikmenn sem hafa áhuga á að fara á slík framhaldsnámskeið líkt og 
gefið hefur góða raun og að halda íslensk þjálfaranámskeið þar sem unnt er að miðla þekkingu 
minnst einu sinni á ári.9 Sömuleiðis skulu þjálfarar hvattir til að nýta sér almenna 
þjálfaramenntun ÍSÍ, en þeir sem hafa gert það hingað til hafa grætt mikið á því. 
 
Til framtíðar litið er þó ekki nóg að nýta sér kerfi Alþjóða borðtennissambandsins og ÍSÍ. BTÍ 
þarf að útbúa eigið þjálfaramenntunarkerfi (líkt og nágrannalönd okkar) sem verður eftirsótt 
og gagnlegt fyrir þjálfara hérlendis. BTÍ skal á næstu árum stuðla að því að þeir þjálfarar sem 
vilja sinna þjálfun að aðalstarfi eða mikilvægu hlutastarfi hafi möguleika til þess, meðal annars 
með skipulagsaðstoð og mentor stuðningi lengra kominna þjálfara.  
 
Góð umgjörð um þessi mál tryggir að þjálfarar aðildarfélaga hafi hæfni og þekkingu til að móta 
afreksefni og að þjálfarar landsliða hafi nauðsynlega menntun og hæfni til að koma 
leikmönnum enn lengra.  
 
Á afreksstefnufundi BTÍ 4. desember 2025 var víðtækt ákall eftir því að landsliðsþjálfari hafi 
tækifæri til að helga sig íslenskum borðtennis, þrói sig í starfi og hafi tækifæri til að vinna að 
því að búa til íslenska þjálfarastétt í hinum ýmsu félögum.  
 
Eins og stendur hefur BTÍ fagmann sem er reiðubúinn í þetta hlutverk hérlendis í fullu starfi 
en sambandið hefur vegna flokkunar sinnar sem verkefnasamband ekki ráð á að hafa hann í 
meiru en þriðjungs starfshlutfalli. Meira verður fjallað um fjármál hér að neðan.  
 

 
7 Gott dæmi: https://bordtennis.is/bordtennisaefingar-fyrir-parkinson-sjuklinga-byrjadar-aftur/ 
8 https://bordtennis.is/ittf-ptt-level-1-thjalfaranamskeidid-og-aefingabudir-6-12-april/ 
9 Sjá dæmi hér: https://bordtennis.is/myndir-fra-thjalfaranamskeidi-a-hvolsvelli/ 

Markmið BTÍ er að ná að hækka starfshlutfall landsliðsþjálfara svo hann geti einnig unnið sem 
þróunarstjóri með þessum hætti en þannig myndi hann sjá um landsliðsæfingar, 
unglingalandsliðsæfingar, útbreiðslumál og að þjálfa aðra þjálfara hér á landi samkvæmt 
settum markmiðum. Þjálfarinn myndi búa til dagskrá og áætlun, vinna með stjórn, mæta á 
afreksfundi og setja fram áætlun til skemmri og lengri tíma, bæði hvað varðar útbreiðslustarf 
og æfingar. Hann færi líka út á land, bæði með æfingar fyrir einstaklinga, byrjendur og lengra 
komna og hefði stóru sýnina á þessi mál. Keppnisferðir erlendis væru sömuleiðisx með þar. 
Þetta myndi styðja við pýramída skipulag hreyfingarinnar, frá botni og upp á topp og myndi 
styrkja íslenska þjálfara, skilja eftir sig þekkingu og væri lyftistöng fyrir íþróttina. Þetta 
skipulag hefur þegar sannað sig í nágrannalöndum okkar og öðrum einstaklings- og 
ólympíuíþróttum. 
 
Aðbúnaður á Íslandi 
Á Íslandi er ekki til þjóðarhöll í borðtennis líkt og þekkist á hinum Norðurlöndunum og í 
Evrópu. Með því er átt við æfingarsal með standandi borðum og dúkuðu sérhæfðu gólfi sem 
sambandið hefur yfirumsjón með og nýtir fyrir æfingar landsliðshópa.  
 
Aðbúnaður hjá aðildarfélögunum er mismunandi. Einu aðildarfélögin sem í dag hafa aðstöðu 
þar sem hægt er að ganga að uppsettum borðum og sal hvenær sem er eru Víkingur í Reykjavík 
og BH í Hafnarfirði. Aðstaðan þar uppfyllir þó ekki skilyrði BTÍ um aðstöðu. Þrátt fyrir að 
dúkar (Gerflor) hafi á undanförnum árum komið þangað þá er lofthæð ekki næg og lýsing ekki 
heldur eftir atvikum.  
 
Markmið BTÍ er að haustið 2026 verði komin sérstök aðstaða fyrir æfingar landsliða eins og 
þekkist á öllum hinum Norðurlöndunum – fyrst getur það verið í tímabundnu leiguhúsnæði en 
markmið sambandsins er að við lok tíma stefnunnar (2030) sé sambandið komið með 
framtíðarhúsnæði. Til þess að svo verði þarf að eiga sér stað samtal vinnuhóps við sveitarfélög, 
ríki og einkaaðila um að koma slíkri aðstöðu á. 
 
Draumaaðstaðan væri 800 fermetrar (fyrir um 12 borð fyrir æfingar og 8 til keppni, með 5+ 
metra lofthæð, góðri lýsingu og gólfdúk samkvæmt reglum Alþjóða borðtennissambandsins). 
Tímabundin aðstaða sem myndi duga væri um 300 fermetrar (fyrir um 8 borð til æfinga), og 
sömu lofthæð og gólfdúk. Hér er mikilvægt að missa ekki sjónar af því að borðtennis er íþrótt 
sem þarf alls ekki svo mikið pláss og með opnum hug og góðu samstarfi kraftmikilla 
hagsmunaaðila er vafalaust hægt að finna eitthvað hentugt. 
 
Ef allt væri á besta veg myndi þjóðarhöllin í borðtennis einnig státa af búningsklefum, geymslu, 
líkamsræktaraðstöðu, eldhúsi, fundarherbergi og gistirýmum fyrir erlenda leikmenn. 
 
Núverandi flakk landsliðsæfinga milli ófullkominna æfingarýma kemur í veg fyrir samræmi 
æfinga og nægjanlegt æfingamagn, þar sem aðgangur er í ofanálag takmarkaður vegna 
opnunartíma og annarra æfinga. Þjóðarhöllin myndi gera okkur kleift að skipuleggja stöðugt 
æfingaálag, samþætta líkamlegan undirbúning og fylgjast með framförum. Jafnframt væri þetta 
staðurinn þar sem borðtennismenningin myndi byggjast upp – umhverfið þar sem ungir 
leikmenn myndu sjá, finna og upplifa hvað það þýðir að vera framúrskarandi. 
 
Þá mætti nýta þjóðarhöllina í skólaæfingar í borðtennis en tilraun með samstarf við 
framhaldsskóla vegna afreksíþróttabrautar hefur þegar verið reynt og þykir skynsamlegt að 
gera frekari slíkar tilraunir þar sem það skipulag í Noregi og Svíþjóð hefur gefið afar góða 
raun. 

Vinnuhópur er að myndast í nóvember 2025 og hefur sá hópur það að markmiði að útbúa 
sannfærandi kynningu fyrir sveitarfélög og einkaaðila sem kynnt yrði á vormánuðum 2026.  
 
Fjármögnun 
Borðtennis er tiltölulega hagkvæm íþrótt. BTÍ þarf ekki stóra leikvanga, fjölmenn lið eða 
mikinn ferðakostnað. Það sem íþróttin þarfnast er fyrst og fremst mannauður: þjálfarar, 
skipuleggjendur, stjórnendur ásamt viðunandi aðstöðu. Fjárfesting í borðtennis skilar sér í 
lýðheilsu fyrir unga sem aldna, sterkum fulltrúum á alþjóðavísu og flottri viðbót við íþróttasögu 
Íslendinga. 
 
Borðtennissambandið hefur undanfarin ár grætt heilmikið á sjálfboðavinnu stjórnarmanna og 
annarra en frá haustinu 2021 hefur (með 4 mánaða undantekningu) verið starfsmaður í 
hlutastarfi. 
 
Utan launa hans (sem nýtast við afreksstarf og almennt starf) eru fjármunir nýttir vel í 
hæfileikamótun og afreksstarf, með æfingum og keppni og miða fjárhagsáætlanir við það sem 
samþykkt er á vori hverju á borðtennisþingi og eru verkefni svo ákveðin út frá því í samráði 
við landsliðsþjálfara. 
 
Íslensk íþróttasérsambönd hafa notið góðs af aukinni fjáröflun ÍSÍ frá stjórnvöldum á 
undanförnum misserum, þar á meðal BTÍ. Vegna reglna um að verkefnasambönd skuli aftur á 
móti aðeins hljóta samtals 5% af almennum úthlutunum afrekssjóðs ár hvert er stærsta markmið 
sambandsins, hvað fjármögnun varðar, að flytjast úr hópi verkefnasambanda í hóp 
afrekssambanda – sem allra fyrst á tímabilinu. Telur sambandið að núverandi viðmiðum um 
það sé mætt. Ljóst er að áætlanir um þjálfara í fullu starfi og nauðsynlegur stuðningur við 
afreksfólk okkar nær ekki fram að ganga án þessa. 
 
Þá, og í samræmi við ákall okkar sterkustu leikmanna, sem eru m.a. á heims- og Evrópulistum 
hinna bestu, er markmið BTÍ að ná borðtennisleikmönnum á lista þeirra sem njóta góðs af 
launasjóði afreksíþróttamanna. Okkar bestu leikmenn vilja geta tekið þátt í WTT mótaröðinni 
þar sem hin bestu mætast, en núverandi fjárhagur sambandsins og þeirra sjálfra leyfir það því 
miður ekki. 
 
Áfram verður leitað til öflugra styrktaraðila meðal fyrirtækja varðandi auglýsingar og samstarf, 
en það hefur nýst vel undanfarin misseri. 
 
IV. Skilgreiningar 
Skilgreiningar alþjóðlegra móta 
A mót: Heimsmeistaramót fullorðinna í einstaklingskeppni og liðakeppni. Evrópumót 
fullorðinna í einstaklingskeppni og liðakeppni. Ólympíumót. Europe Top 16. Heimsbikarmót.  
 
B mót: Norður Evrópumót fullorðinna. Evrópumót unglinga. Norður Evrópumót unglinga. 
Smáþjóðaleikarnir. ITTF mót svo sem WTT. ETTU Cup félagsliða. EYOF leikarnir. 
 
C mót: Önnur alþjóðleg mót. Reykjavík International. BH Open. Alþjóðlegt mót BTÍ á Íslandi. 
Finlandia Open. Riga City Council Cup. Arctic mótið. Valin mót úr Sweden Tour mótaröðinni 
í Svíþjóð. Önnur unglingalandsliðsmót en EM, HM og NEM. 

Afreksfólk 
Til afreksfólks teljast einstaklingar sem keppa í flokki fullorðinna fyrir Íslands hönd. Þessir 
leikmenn þurfa að uppfylla kröfur BTÍ um ástundun, keppnisþátttöku, getu o.fl. sem 
landsliðsþjálfari skal kynna í upphafi hvers æfingaárs. 
 
Mikilvægt er að afreksfólk hreyfingarinnar sé meðvitað um markmið sambandsins. Felst í 
þessu að það stundi heilbrigt líferni, neyti ekki tóbaks, áfengis eða annarra vímuefna, fylgi 
fyrirmælum þjálfara og tali vel um félag sitt, sambandið, íþróttina og hreyfinguna.  
 
Afreksefni 
Til afreksefna teljast einstaklingar sem keppa fyrir Íslands hönd í flokki unglinga á alþjóðlegum 
stórmótum eða í flokki fullorðinna á alþjóðlegum mótum. Mikilvægt er að afreksefni 
hreyfingarinnar séu meðvituð um markmið sambandsins. Í þessu felst að afreksefni stundi 
heilbrigt líferni, neyti ekki tóbaks, áfengis eða annarra vímuefna, fylgi fyrirmælum þjálfara og 
tali vel um félag sitt, sambandið, íþróttina og hreyfinguna. 
 
Afreksefni í unglingaflokkum eru almennt á aldrinum 12 til 19 ára. 
 
Algengt er að stærri félagslið á Íslandi bjóði upp á um fimm tveggja klst. æfingar á viku fyrir 
lengst komnu hópana sína en til þess að íslensk ungmenni standist þeim bestu í Evrópu snúning 
verður BTÍ að stuðla að því að magn vandaðra æfinga aukist. Í samanburðarlöndum okkar á 
Norðurlöndum æfa þau bestu gjarnan níu sinnum í viku undir leiðsögn þjálfara en þar á meðal 
eru morgunæfingar sem skipulag skóla styður við að geti átt sér stað. Augljóst er að fleiri 
íslenskir borðtennisiðkendur þurfa að nálgast þetta magn á tímabilinu. 
 
Afrekshópar fullorðinslandsliða 
Almennt 12 manna hópur: 6 konur og 6 karlar, sem landsliðsþjálfari velur til æfinga. 
 
Afrekshópar unglingalandsliða 
Allt að 24 leikmanna hópur sem stendur saman af stúlkum og drengjum úr cadet (13-15 ára), 
junior (16-19 ára) og í ákveðnum tilfellum leikmönnum úr mini cadet (U12). Fleiri leikmenn 
skulu að jafnaði vera í eldri undirhópunum en þeim yngri. 
 
Hæfileikamótun U13  
Í þessum hópi eru leikmenn sem uppfylla fyrirfram gefin skilyrði skilgreind af landsliðsþjálfara 
og aðstoðarlandsliðsþjálfara BTÍ í sameiningu. Aðstoðarlandsliðsþjálfari velur í hópinn út frá 
áhuga, ástundun og úrslitum en leitar einnig til félagsþjálfara við valið þar sem þeir hafa besta 
yfirsýnina yfir yngstu iðkendurnar. Gott er að þjálfarar taki einnig tillit til kynjahlutfalls, 
landshluta og félaga vegna valsins. Hópurinn geta breyst yfir árið. Þessir hópur kemur saman 
til æfinga einu sinni í mánuði yfir tímabilið september til maí. 
 
Val í landsliðshópa og landsliðsverkefni 
Val í landsliðshópa og landsliðsverkefni er í höndum landsliðsþjálfara og val í 
unglingalandsliðshóp og unglingalandsliðsverkefni er í höndum aðstoðarlandsliðsþjálfara í 
samráði við landsliðsþjálfara. Landsliðsnefnd er heimilt að koma áleiðis sjónarmiðum um 
jöfnuð, svo sem kyn, búsetu og aldur vegna vals en ákvörðun um val skal þó eingöngu vera á 
forræði þjálfaranna. 

Alþjóðlegt keppnisumhverfi í borðtennis er í nokkuð hraðri þróun (dæmi: tilkoma, mikilvægi 
og breytilegur fjöldi WTT móta síðustu ár) og þarf landsliðsþjálfari að geta valið verkefni fyrir 
hvert keppnisár í senn. Fastir póstar fullorðinslandsliða sem BTÍ stefnir alltaf að því að eiga 
sterka leikmenn til að raunhæft sé að taka þátt í eru þó Norður-Evrópumótið (síðsumars á 
sléttum ártölum), Smáþjóðaleikarnir (í lok maí á oddatölu ártölum) og Finlandia Open (stærsta 
og sterkasta opna mót Norðurlandanna í byrjun desember ár hvert). 
 
Skilgreiningar á afrekum á næstu árum 
Líkt og að framan greinir stefnir BTÍ að því að eiga verðlaunahafa á NEM á heimavelli 2030 
en það er raunhæft markmið þar sem aðeins munaði nokkrum stigum að það yrði að veruleika 
í tvíliðaleik karla á sama móti 2024.  
 
Það að vinna til verðlauna á NEM og Smáþjóðaleikum flokkast sem afrek. 
 
Að leika í efstu deild karla eða kvenna í borðtennis í bestu deildum Evrópu (svo sem Svíþjóð, 
Frakklandi og Þýskalandi) í atvinnumennsku er afrek.  
 
Að komast á lista yfir 100 bestu leikmenn Evrópu er afrek (besta sætið þegar stefnan er skrifuð 
hefur Ingi Darvis Rodriguez – 156. sæti). 
 
Afreksmanneskja í borðtennis þarf 
Það að ná alþjóðlegum árangri í borðtennis krefst góðs skipulags margra samtengdra atriða. 
Leikmaður þarf að hafa aðgengi að góðri þjálfun faglegra þjálfara og öflugri æfingaáætlun sem 
er viðeigandi fyrir aldur og getustig. Mikilvægt er að leikmaður hafi óheft aðgengi að 
æfingaaðstöðu sem stenst alþjóðlegar kröfur og hafi einnig kost á því að æfa með viðeigandi 
æfingafélögum.  
 
Borðtennis er mikil snerpu og endurtekninga íþrótt sem krefst mikils líkamlega af leikmönnum 
og því er mikilvægt að leikmenn hafi aðgengi að góðri aðstöðu til líkamsræktarþjálfunar og 
æfingaáætlun sem sé sérsniðin að þörfum viðkomandi. Þó það sé mikilvægt að æfa sem allra 
mest þá er einnig mjög mikilvægt fyrir leikmenn að geta keppt á sem flestum viðeigandi mótum 
en það getur verið flókið fyrir íslenska leikmenn að komast á sterk erlend mót. Leikmaður sem 
stefnir á alþjóðlegan árangur þarf að ná að keppa á eins mörgum alþjóðlegum mótum og kostur 
er á. 
 
Borðtennis er mikil tækniíþrótt en á sama tíma hafa breytingar á íþróttinni á afreksstigi síðustu 
áratugi gert það að verkum að hún krefst mjög góðs líkamlegs atgervis. Íþróttin krefst því 
mikilla æfinga en þekkt er að leikmenn sem eru á heimsmælikvarða æfi í þrjár til sex 
klukkustundir á dag flesta daga. Ungir og efnilegir leikmenn þurfa því auk aðgengis að góðri 
æfingaaðstöðu að geta skipulagt æfingar sínar meðfram námi í grunn- eða framhaldsskóla 
þannig að hægt sé að æfa allt að tvisvar sinnum á dag. 
 
Eins og hér kemur fram þá þarf margt til þess að geta verið afreksmanneskja í borðtennis á 
alþjóðlegum vettvangi. Það sem er þó ákveðinn samnefnari í þessu öllu er að til þess að 
leikmenn geti náð slíkum árangri þurfa þeir aðgengi að kerfi sem er fjárhagslega í stakk búið 
til þess að halda utan um skipulag sem styður þá til fulls. 
 
Markmið BTÍ er að afreksefni og afreksfólk hafi raunhæfan kost á að búa á Íslandi (með keppni 
erlendis) og að þróast áfram sem samkeppnishæfir leikmenn á heimsvísu. En að leikmennirnir 
séu einnig meðvitaðir um möguleika sína erlendis, svo sem um borðtennismenntaskóla á 

Norðurlöndum, félagslið og æfingabúðir og geti fengið fjárhagslegan stuðning ef þeir velja 
þann kost. Þar kemur árlegur styrktarsjóður BTÍ m.a. inn, en leikmönnum gefst kostur á að 
sækja um hann í upphafi desember vegna yfirstandandi keppnistímabils. 
 
V. Framkvæmdaraðilar og hlutverk 
Stjórn BTÍ 
Ábyrgð á framkvæmd stefnunnar ber stjórn BTÍ í samstarfi við aðildarfélög sín en innan 
vébanda þeirra fer fram mikilvægasta hæfileikamótun leikmannanna og þroski.  
 
BTÍ býr hins vegar (ólíkt mörgum borðtennisdeildum) yfir skrifstofustarfsmanni í hlutastarfi, 
auk landsliðsþjálfara, og skal nýta sér það til framkvæmdar stefnunnar. 
 
Landsliðsnefnd 
Í landsliðsnefnd BTÍ eru tengiliðir stjórnar og annarra sem að stefnunni koma og vinna að 
framkvæmd hennar. Framkvæmd afreksstefnunnar er í höndum meðlima hennar í samvinnu 
við formann BTÍ og landsliðsþjálfara.  
 
Landsliðsþjálfarar 
Landsliðsþjálfarar heyra undir formann landsliðsnefndar. Ákvarðanir þeirra, svo sem um árlegt 
val á keppnisverkefnum, skulu teknar í samráði við landsliðsnefnd – utan þess að 
landsliðsþjálfarar eru einráðir um val leikmanna í verkefni, samkvæmt þeim viðmiðum sem 
þeir leggja fyrir leikmenn að gildi um val í upphafi vetrar. Landsliðsþjálfarar hafa ekki heimild 
til að skuldbinda sambandið fjárhagslega. 
 
Sterk tenging skal vera milli þjálfara aðildarfélaga og þjálfara landsliða og samtal um það 
hvernig auka megi færni leikmanna, m.a. með framangreindum samkomum þjálfara og virkum 
spjallhópnum á samfélagsmiðlum. 
 
Aðildarfélög 
Aðildarfélögin skulu leitast við að auka menntun þjálfara innan sinna vébanda. Þau starfa innan 
afreksstefnunnar í samstarfi við borðtennishreyfinguna og er mikilvægt að afreksstefna 
sambandsins sé kynnt meðal þeirra og að þau rifji hana reglulega upp.  
 
Foreldrar og forráðamenn 
Mikilvægur þáttur í árangri leikmanna eru foreldrar þeirra. Góð samvinna þeirra við þjálfara 
og aðildarfélög er mjög mikilvæg og fræðsla til þeirra um íþróttina og hvaða kosti börn þeirra 
hafa til að æfa utan landsteinanna til viðbótar við hæfileikamótun og afreksstarf hérlendis, t.d. 
í æfingabúðum. Afreksstefnan skal kynnt foreldrum afreksefna og afreksfólks en með því geta 
þeir stutt við hana. 
 
Fagteymi 
Fagteymi BTÍ er skipað lækni, sjúkraþjálfara og næringarfræðingi. Hlutverk þeirra, og annarra 
fyrirlesara eftir atvikum, er að miðla af þekkingu sinni til afreksefna, afreksfólks og þjálfara. 
Einnig að vera til staðar þegar á þarf að halda að mati BTÍ. Í verkefnum á vegum ÍSÍ heyra 
landslið undir fagteymi ÍSÍ.  
 
Þá eru væntingar um að BTÍ geti nýtt sér starfsfólk og þekkingu nýrrar Afreksmiðstöðvar 
(AMÍ) í þessu samhengi. 

Atvinnulífið – styrktaraðilar 
Öflugir bakhjarlar eru mikilvægir hverju sérsambandi og á það ekki síst við um afreksstarfið. 
Samstarf við atvinnulífið er afar mikilvægt og er lykill að því að markmið afreksstefnunnar nái 
fram að ganga.  
 
Íþrótta- og Ólympíusamband Íslands (ÍSÍ) og Afreksmiðstöð Íslands (AMÍ)  
ÍSÍ auk AMÍ er einn mikilvægasti aðilinn tengdur framkvæmd og útfærslu afreksstefnunnar. 
ÍSÍ og AMÍ veita fjármagn, koma að menntunarmálum, gefa upplýsingar og eru til 
leiðbeiningar varðandi einstaka þætti. Náið og gott samstarf við ÍSÍ og AMÍ er því mjög 
mikilvægt fyrir sambandið.  
 
VI. Markmið 
Almenn markmið til 2030 

● Fjölgun skráðra iðkenda í gegnum virkt grasrótarstarf upp í 1.000 með 
áframhaldandi stofnun nýrra borðtennisdeilda og stuðningi við núverandi deildir 
um allt land. 

● Virk aðildarfélög BTÍ eru orðin 25 og stefnt er að enn frekari fjölgun.  
● Aðgengilegt efni á heimasíðu BTÍ um það hvernig hægt sé að stofna 

borðtennisfélag.  
● Að koma á grunnskólamóti á höfuðborgarsvæðinu og jafnvel víðar einu sinni á ári.  
● Fjölgun fólks sem er með grunnþekkingu í borðtennis: Farið í markvisst átak um að 

kenna íþróttakennurum í grunnskólum grunnatriðin í borðtennis, svo sem hefur 
gefið góða raun haustið 2023 á Laugarvatni og haustið 2025 á Flúðum. 

● Landsdómaranámskeið áfram haldið einu sinni til tvisvar á ári, á 
höfuðborgarsvæðinu og víðar svo landsdómurum haldi áfram að fjölga. 

● Fjölgun virkra alþjóðadómara úr sjö í allavega tíu fyrir NEM á Íslandi 2030.  
● Fjölgun þjálfara með grunnmenntun á landinu með virku námskeiðahaldi.  
● Að halda 1. stigs þjálfaranámskeið ITTF reglulega á Íslandi. 
● Að halda 2. stigs þjálfaranámskeið ITTF í samráði við aðrar þjóðir, svo sem Kýpur, 

Litháen og aðrar þjóðir sem hafa nýlega haldið 1. stigs námskeiðið eins og BTÍ. 
● Aðgengilegt fræðsluefni á heimasíðu BTÍ fyrir þjálfara á Íslandi.  
● Að halda námskeið minnst árlega fyrir afreksefni og afreksfólk um grunnstoðir þess 

að ná árangri í sinni íþrótt. Fjallað um næringu, heilbrigðan lífstíl, andlegan 
undirbúning, markmiðasetningu og álagsmeiðsli. Áframhaldandi upplýsingamiðlun 
til afreksfólks og afreksefna um slík námskeið sem ÍSÍ/AMÍ bjóða upp á og þátttaka 
í þeim. 

● Að tengja borðtennis inn á afreksbrautir menntaskóla hérlendis sem hafa slíkar 
brautir til að auðvelda ungum leikmönnum að stunda íþrótt sína af krafti með námi. 

● Að kynna fyrir afreksefnum öflugar æfingabúðir og borðtennisbrautir menntaskóla 
erlendis svo þau séu meðvituð um möguleika sína í nágrannaríkjum.  

● Aðgengilegar upplýsingar fyrir afreksefni og afreksfólk um alþjóðleg mót og 
æfingabúðir sem þau geta sótt á eigin vegum á vef BTÍ. 

● Að stór hópur ungra íslenskra leikmanna fari árlega á 2 alþjóðleg mót á vegum BTÍ 
eins og t.d. Riga City Council Cup í Lettlandi, Linz Youth Championships, Mega 
Cup í Osló í Noregi, Roskilde Cup í Danmörku, einhver af Sweden Tour mótunum 
í Svíþjóð auk EM unglinga og NEM unglinga. 

● Að afreksefni nýti sér æfingabúðir erlendra félaga á borð við Ängby í Svíþjóð, B75 
í Danmörku og Hennebont í Frakklandi ár hvert. 

● Áframhaldandi alþjóðlegar æfingabúðir barna og unglinga á Íslandi um annað hvert 
ár í samvinnu við nágrannaþjóðir (m.a. Færeyjar og Noreg). 

● Að styrkja enn frekar samband við erlend félagslið eins og B75 og Btk 61 í 
Danmörku, B72 í Osló í Noregi og Eslöv AI, Halmstad Btk og Btk Rekord í 
Svíþjóð.  

● Tilkoma árlegra styrktaraðila landsliða. 
● Sérsniðin æfingaraðstaða fyrir landsliðshópa BTÍ – helst haustið 2026. 
● Landsliðsþjálfari í fullri stöðu – helst haustið 2026 eða 2027, en afreksfjármögnun 

ræður miklu hér um. 
● Fastar æfingar landsliðs og unglingalandsliðs í hverri viku. 
● Íslenskir leikmenn taki þátt í Eurotalents æfingabúðum ETTU.  
● Umsókn um styrk úr Ólympíusjóði Olympic Solidarity 2029 vegna ÓL 2032. 

Styrkur einkum nýttur vegna þjálfunar og mótaþáttöku.  
● Árlegur styrkarsjóður BTÍ geti áfram styrkt góð erlend verkefni afreksfólks og 

afreksefna, m.a. til hæfileikamótunar. 
 

Afreksmarkmið til 2030 
Unglingar 

● Evrópumót unglinga í liðakeppni. Að ná í topp 28 í liðakeppni í tveimur flokkum. Að 
ná leikmanni í 32 manna úrslit keppninnar. 

 
Fullorðnir 

● Evrópumót fullorðinna: Komast inn í lokakeppni EM.  
● Norður Evrópumót fullorðinna. Ná 4. sæti í liðakeppni og a.m.k. einum leikmanni á 

verðlaunapall. 
● Ná á verðlaunapall í einstaklingskeppni Smáþjóðaleikanna bæði í karla- og kvenna 

flokki. 
● Tíu leikmenn í krefjandi þjálfun hjá erlendum félagsliðum, einkum í Evrópu. 
● Allavega einn leikmaður í efstu deild karla og einn í efstu deild kvenna í Svíþjóð og 

tveir leikmenn í næst efstu deildum karla og kvenna þar – eða sambærilega sterkum 
deildum. 

 
VI. Aðgerðaráætlun 
2026 og 2027: 

● Vinnuhópur hefur samtal við ríki, sveitarfélög og einkaaðila um sérhæfða 
æfingaraðstöðu fyrir landsliðshópa BTÍ og vinnur að því að slík aðstaða verði til 
staðar frá hausti 2026. Sótt um styrki vegna búnaðarkaupa (gólfdúkur, borð…). 

● Funda með þeim framhaldsskólum landsins sem bjóða upp á afreksbrautir um 
samstarf um borðtennislínu á afreksbrautum þeirra. 

● Fræðslu og fagupplýsingum til afreksefna og afreksfólks með fyrirlestrum og 
upplýsingum um áhugaverð mót og æfingabúðir miðlað reglulega. 

● Stöðug útbreiðsla með myndun nýrra borðtennisdeilda og aðstoð við núverandi 
félög til að minnka brottfall auk þess að koma á grunnskólamóti á 
höfuðborgarsvæðinu einu sinni á ári. Mótið getur byrjað í 1-3 skólum og vaxið með 
tímanum. 

● Að stuðla að því að fjöldi keppenda á Íslandsmótum haldi áfram að aukast með 
fjölgun leikmanna og félaga, góðri mótaumgjörð og góðri upplýsingaöflun um 
mótin til félaganna. Vorið 2025 voru 100 leikmenn skráðir á Íslandsmót unglinga, 
94 kepptu á Íslandsmóti fullorðinna og 28 á Íslandsmóti öldunga. 

● Áframhaldandi samstarf við UMFÍ vegna borðtennisviðburða á UMFÍ 50+ og 
unglingalandsmóti ár hvert, sem hefur gefið góða raun í útbreiðslu. 

● Samstarf við aðrar Norðurlandaþjóðir aukið, m.a. með erlendum leikmönnum á 
íslenskar landsliðsæfingar og öfugt. 

● Félög og leikmenn aðstoðuð við að skoða möguleika sína á að skipuleggja 
æfingaferðir íslenskra leikmanna til Kína.  

● Auka aðgengilegt, hjálplegt, efni á heimasíðu BTÍ fyrir leikmenn og þjálfara.  
● Hafa frekara efni aðgengilegt á heimasíðu BTÍ um það hvernig hægt sé að stofna 

borðtennisfélag. Regluleg samtöl við íþróttafélög, héraðssambönd og 
svæðisfulltrúa íþróttahéraða um stofnun nýrra félaga.  

● Hugað að því í hverjum mánuði að hreyfingin sé sýnileg bæði á opinberum 
fréttamiðlum og á samfélagsmiðlum. 

● Senda ITTF þjálfara innan hreyfingarinnar á alþjóðleg námskeið.  
● Vel hæfir þjálfarar landsliða verði allt tímabilið. Gott auglýsingaferli ef 

mannabreytingar verða. 
● Að afreksefni nýti sér góðar æfingabúðir í Evrópu, t.d. Danmörku, Noregi og 

Svíþjóð ár hvert. 
● Að afreksefni dvelji við æfingar og keppni hjá sterkum borðtennisklúbbum í 

Evrópu, t.d. Danmörku, Noregi og í Svíþjóð til lengri og skemmri tíma. 
● Að stækkandi hópur ungra íslenskra leikmanna keppi árlega á sterkum alþjóðlegum 

mótum, t.d. Ängby International, Rekordspelen eða öðrum mótum í Sweden Tour 
mótaröðinni og á Riga City Council Cup í Lettlandi, Linz Youth Championships í 
Austurríki eða öðru sambærilegu. 

● Styrkja enn frekar samband BTÍ og íslenskra leikmanna við erlend félagslið (t.d. 
B75 og Btk 61 í Danmörku, B72 í Noregi og Btk Rekord, Halmstad btk og Eslöv í 
Svíþjóð) og stofna tengsl við fleiri félagslið. 

● Leikmenn aðstoðaðir við að tengjast erlendum félögum svo að markmiðið um 10 
leikmenn í krefjandi erlendum æfingum 2030 náist. 

● Þrír styrktaraaðilar landsliða fyrir lok árs 2027. 


